
Las Pendiculars Breil Vuorz Andiast han nudau igl onn da fatschenta 2012/13 dapli entra-
das ch’igl onn avon, duvrassen denton in milliun dapli entradas. Quellas spetga la socie-
tad dalla realisaziun dil resort. MAD

Numerusas fitg bunas adressas
Il «Gault Millau» 2014 è cumparì

DA GION NUTEGN STGIER / ANR

■ Il cuschinier dals cuschiniers èn
noss chantun è er quest onn tenor il
nov «Gault Millau» Andreas Camina-
da. Cun ulteriurs tschintg cuschiniers
svizzers ha el retschet per sia cuschi-
na fina 19 puncts. Gist quatter cuschi-
niers engiadinais han retschet 18
puncts dals experts critics. Il «Gault
Millau» 2014 è gist or da la stamparia e
sin quel spetgan betg mo ils cuschiniers,
mabain er tuts quels che han l’impres-
siun dad esser gronds gourmets. Las ra-
dund 50 persunas anonimas che valite-
schan las bunas tratgas èn savens er fitg
criticas e valiteschan er fitg rigurus. Cun
valitar pli rigurus animeschan ils experts
e mangiabains ils cuschiniers da cuschi-
nar anc pli bain, anc pli fin ed anc pli
creativ. Almain tenor ils experts che han
prendì ils cuschiniers sut lamarella è noss
chantun in vair paradis per persunas cun
buccas e nas fins.

Tuttina 80 restaurants grischuns
In um che cuschina intgins onns gia sin

in nivel fitg aut è il Lumnezian Andreas
Caminada. El maina cun grond success
il restaurant Schauenstein a Farschno
ed ha retschet actualmain gia per la
5avla giada 19 puncts per sia cuschina
fina ed exquisita. Per ils experts è An-
dreas Caminada ina icona ed in vair
star tranter ils cuschiniers da la classa
pli auta. In paradis per mangiabains è
dentant er l’Engiadina, han tuttina
quatter restaurants da luxus retschet
per lur cuschina 18 puncts. Quai èn:
Chesa Pirani, La Punt, Homann’s, Sa-
mignun, L’Autezza, Ftan e Talvo,
Champfèr.

Trais bunas adressas che han lura
retschet per ina cuschina excellenta 17
puncts èn las suandantas: Da Vittorio,
San Murezzan, Cà d’Oro, Kempinsky,
San Murezzan e Seehof, Tavau.

Gist tschintg restaurants grischuns
han obtegnì 16 puncts e quai conferma
danovamain che noss chantun è in pa-
radis per mangiabains. Dals 856 re-
staurants che figureschan en il «Gault
Millau» 2014 derivan tuttina 80 dal
Grischun.

Anc adina il star cuschinier da noss chantun: Andreas Caminada.MAD

Pro Sagogn – 20 onns engaschi pil vitg
Radunonza generala dall’uniun culturala

■ (anr/abc) Las activitads ein multi-
faras ed igl engaschi persistents:
Dapi 20 onns dat l’Uniun pro Sagogn
colur alla veta culturala a Sagogn.
Dacuort ha la radunonza generala
giu liug. Buca mo la cultura, era la
natira e l’economia emprova igl an-
teriur cerchel cultural d’activar.
Denter auter sustegn l’uniun era la
natira e l’economia. L’uniun dumbra
actualmein rodund 180 commembers.
Il brat d’opiniuns e l’informaziun suc-
cedan oz sur la pagina d’internet. La
pagina www.prosagogn.ch vegn actua-
lisada permanentamein. Ils visitaders
da tala pagina san mirar cuntinuada-
mein novas fotografias e retscheivan las
pli novas actualitads da quei che scha-
begia el vitg. Denter ils commembers
dat ei paucs ch’ein activs. Igl ei plitost
la suprastonza che secumpona da
diesch persunas. Dapi igl onn 2006, cu
il cerchel cultural ha surdau sia cassa
all’uniun successura, la Pro Sagogn, ha
Luis Poltéra surpriu il tgamun.Dacuort
ha el saviu trer bilanza digl onn d’u-
niun 2012/2013. Igl ei stau in onn pul-
piu cun differentas activitads.

Finamira eis ei da metter mintga
meins in accent grond ni pign. L’uniun
organisescha regularmein referats da tut
gener ed era ella tgira da plirs usits ha
ella surpriu il tgamun. Denter auter ei
quei la sentupada dil ruclar ovs da glien-
disgis Pastgas. Era la notg da raquens

che ha liug adina igl emprem venderdis
dil november, lu la sentupada culinarica
«Dine & Wine». Il kino sut tschiel
aviert ed auter s’audan tier la purschida
ch’enrihescha la veta culturala e sociala
dil vitg da Sagogn. Avon dus onns ha
Luis Poltéra priu a mauns in project che

vegn medemamein tgiraus a moda per-
sistenta. La variaziun botanica ed en
special dallas orchideas fascinescha bia-
ra glieud.

Pér tras las activitads dalla Pro Sagogn
ha la populaziun dil vitg priu notizia da
certs scazis che creschan e che vivan ella

vischinonza. Il project persistent dallas
orchideas munta lavur. Aschia ei ina
gruppa da persunas puspei s’entupada el-
las aclas da Planezzas per segar faletga e
possibilitar allas orchideas da sesvilup-
par. Tier ils gidonters setracta ei da per-
sunas ch’ein sensibilisadas pils fatgs dalla

natira ed ambient. Lu dat ei era biars
ch’ein passivs,mo interessai chemuossan
simpatia pils fatgs dall’uniun. In triep
tals passivs ein daventai dacuort activs.
Sut la direcziun dil president dalla Pro
Sagogn han els luvrau cun maschina da
segar e cul schinumnau «trimmer». Per-
fin il president dall’uniun da traffic,Hans
Niederberger, ha mussau engaschi. Plina-
von han persunas da Laax susteniu ils
sforzs da tener liber surfatschas. Sco quei
ch’il meinaproject ha declarau han tuts
luvrau mordio ed ei hagi dau pliras vi-
schigias.

L’emprema sentupada dalla Pro Sa-
gogn ha giu liug ils 14 d’avrel 1993, pia
avon 20 onns. Alla radunonza generala
ha il president menziunau quei giubi-
leum senza far grond brimbori. Igl im-
purtont facit ord 20 onns lavur ei ch’ei
ha valiu la peina da tener stendiu, da
prender tut cun pazienzia, da realisar
ideas, da sensibilisar la populaziun pils
agens scazis e d’involver pign e grond el-
las activitads. Naven dall’entschatta eis ei
era vegniu offeriu ina excursiun ornito-
logica. Suenter ina interrupziun da plirs
onns eis ei previu da cuntinuar cun tala
purschida. Primavera proxima vegn l’in-
digena Jeannette Cantieni amussar als in-
teressai la variaziun d’utschals. Pil meins
da mars digl onn proxim eis ei previu in
referat ch’ei dedicaus all’economia. La
Pro Sagogn ha envidau in referent fetg
prominent.

La Pro Sagogn s’engascha per la cultura, per la natira e per l’economia: En tuttas treis spartas porscha ella mintg’onn enzatgei. La foto
muossa la gruppa che ha prestau dacuort lavur cumina a Planezzas. MAD

